
   Вĕр çĕнĕ çурт-йĕрсем тăрса юлаççĕ,

Телейлĕ çул сунаççĕ, тен, пĕрле.

Унччен кунта палаткăсем ир-каçăн

Пире йăпатнă шартлама хĕлле.



Чипер юл ĕнтĕ, Çурçĕр чукун çулĕ,

Выртса юл, тунсăх, кустăрма айне.

Кĕске пулин те, çамрăклăх кун-çулĕ

Кунта хăварчĕ хăйĕн пĕр пайне.



Хăй тĕллĕнех телей килессине те

Кĕтсе лармарăм ăшă кил-çуртра.

Хам вăй-хала та, чунăм ăшшине те

Парса хăвартăм сивĕ тундрăра.



Васкарĕ пуйăс... Вĕлтĕр-вĕлтĕр çулçă

Пырса çапать вакунăн кантăкне.

Чугун çул хĕрринче пĕр хĕр: «Çул уçă», —

Тесе суллать сап-сарă ялавне.

  